
Riżoluzzjoni tal-Parlament Ewropew dwar il-vetoes nazzjonali biex jiġi mminat il-
ftehim globali dwar it-taxxa
(2022/2734(RSP))

Il-Parlament Ewropew,

– wara li kkunsidra l-proposta għal Direttiva tal-Kunsill dwar l-iżgurar ta' livell minimu 
globali ta' tassazzjoni għal gruppi multinazzjonali fl-Unjoni (COM(2021)0823),

– wara li kkunsidra l-pożizzjoni tiegħu tad-19 ta' Mejju 2022 dwar il-proposta għal 
Direttiva tal-Kunsill dwar l-iżgurar ta' livell minimu globali ta' tassazzjoni għal gruppi 
multinazzjonali fl-Unjoni1,

– wara li kkunsidra l-Ftehim Globali dwar it-Taxxa tal-OECD adottat fit-
8 ta' Ottubru 2021,

– wara li kkunsidra l-konklużjonijiet tal-Kunsill Affarijiet Ekonomiċi u Finanzjarji tal-
5 ta' April 2022,

– wara li kkunsidra r-rapport finali tal-Konferenza dwar il-Futur tal-Ewropa u r-
riżoluzzjoni tagħha tal-4 ta' Mejju 2022 dwar is-segwitu għall-Konferenza dwar il-Futur 
tal-Ewropa,

– wara li kkunsidra l-Artikolu 132(2) tar-Regoli ta' Proċedura tiegħu,

A. billi, wara negozjati intensi, 137 pajjiż, inklużi l-pajjiżi kollha tal-UE, approvaw b'mod 
unanimu l-Ftehim Globali dwar it-Taxxa tal-OECD f'Ottubru 2021;

B. billi, fil-laqgħa tal-Kunsill li saret fis-17 ta' Ġunju, l-Ungerija mblukkat il-progress fl-
adozzjoni tad-direttiva li timplimenta t-taxxa korporattiva minima globali;

1. Jiddispjaċih ħafna dwar il-veto impost mill-Ungerija u jtenni li t-talbiet tagħha tqiesu, 
fil-parti l-kbira tagħhom, fil-ftehim internazzjonali;

2. Jissottolinja li l-argumenti mressqa mill-Ungerija, bħall-gwerra Russa fl-Ukrajna u ż-
żieda fl-inflazzjoni fl-UE, ma kinux konvinċenti u li fi kwalunkwe każ mhumiex 
koerenti ma' pożizzjonijiet preċedenti adottati fil-Kunsill dwar l-istess suġġett; 
jissottolinja f'dan ir-rigward li l-Ungerija kienet appoġġjat id-direttiva fil-laqgħat 
preċedenti tal-Kunsill Affarijiet Ekonomiċi u Finanzjarji meta l-gwerra fl-Ukrajna 
kienet diġà bdiet;

3. Jevidenzja l-importanza li l-kumpaniji multinazzjonali kbar jħallsu s-sehem ġust 
tagħhom ta' taxxi; jisħaq li dan il-ftehim importanti dwar it-taxxa, skont il-ftehim 
internazzjonali tal-OECD/G20 ta' Ottubru 2021, irid jiġi ffinalizzat u implimentat 

1 Testi adottati, P9_TA(2022)0216.

immedjatament, bil-għan li jintlaħqu t-talbiet taċ-ċittadini għal aktar ġustizzja fiskali;

4. Jisħaq fuq l-importanza għall-UE li tieħu rwol ta' tmexxija globali fil-ġlieda kontra r-
rifuġji fiskali billi tkun l-ewwel reġjun li jimplimenta l-ftehim tal-OECD; jissottolinja li 
dan joħloq inċentiv enormi biex l-Istati Uniti jimplimentaw il-ftehim tal-OECD ukoll;

5. Jevidenzja, fil-kuntest attwali tal-inflazzjoni u l-irkupru ekonomiku, il-ħtieġa ta' riżorsi 
baġitarji addizzjonali li jistgħu jiġu pprovduti mit-tassazzjoni minima; jissottolinja li t-
taxxa korporattiva minima hija mistennija tiġġenera madwar USD 150 biljun kull sena 
fi dħul addizzjonali mit-taxxa globali;

6. Ifakkar li l-UE ilha ħafna snin tiġġieled kontra l-ottimizzazzjoni, l-evażjoni u l-evitar 
tat-taxxa, u li dawn l-elementi issa huma parti mill-identità Ewropea;

7. Jesprimi d-dispjaċir tiegħu dwar l-użu bla skruplu tal-veto fil-Kunsill Ewropew minn 
gvernijiet illiberali, u dwar kif din l-attitudni qiegħda malajr issir theddida eżistenzjali 
għad-demokrazija fl-UE;

8. Jisħaq fuq l-importanza li tinstab soluzzjoni immedjata għal dan l-imblokk u jsostni li 
għandhom jiġu previsti l-għażliet kollha, inkluż l-użu tal-votazzjoni b'maġġoranza 
kwalifikata, hekk kif ġie rrakkomandat mill-Konferenza dwar il-Futur tal-Ewropa;

9. Jagħti istruzzjonijiet lill-President tiegħu biex tgħaddi din ir-riżoluzzjoni lill-Kunsill u 
lill-Kummissjoni.


